
ABSTRAK

Kajian ini berkisar pada lukisan kanak-kanak lingkungan 7 hingga 12 tahun dalam
mengaplikasikan rupa dan mentafsir tahap kematangan mereka melalui
representasi tema berdasarkan objek rangsangan iaitu sebuah rumah dan sebiji
bola.Dalam dunia pendidikan, sekolah rendah merupakan tahap terpenting dalam
pendidikan formal seorang kanak-kanak.Walau bagaimanapun, pada kebelakangan
ini, kelemahan akademik dan prestasi para pelajar di sekolah rendah menjadi isu
masyarakat yang serius.Kajian ini adalah untuk menyelidiki dan memberi
penjelasan bagaimana kanak-kanak menginterpretasi rupa dan bentuk dalam
lukisan mereka agar dapat menggambarkan perkembangan kematangan
mereka.Kajian ini juga penting kepada ibu bapa agar peka terhadap keupayaan
anak-anak mereka serta dapat mengetahui tahap kematangan perkembangan
emosi mereka.Kajian memfokuskan kewujudan rupa organik, rupa geometri dan
rupa mukataip serta memastikan kategori rupa tersebut dihasilkandalam satu
dimensi, dua dimensi dan tiga dimensi mengikut peringkat umur.Tahap
kematangan kanak-kanak juga diukur mengikut tahap umur dan jantina.Responden
dalam kajian ini melibatkan 144 orang murid yang dipilih secara rawak dari 4 buah
sekolah rendah di daerah Kota Belud.Sekolah yang dipilih adalah mengikut zon
seperti yang telah ditetapkan Pejabat Pendidikan Daerah iaitu Zon Timur, Zon
Barat, Zon Utara dan Zon Selatan. Setiap satu sekolah dipilih secara rawak dari
setiap empat zon tersebut, iaitu Sekolah Rendah Kebangsaan Piasau dari Zon
Timur, Sekolah Rendah Jenis Kebangsaan (C) Chung Hwa dari Zon Barat, Sekolah
Rendah Kebangsaan Taun Gusi dari Zon Utara, dan Sekolah Rendah Kebangsaan
Taginambur dari Zon Selatan. Kaedah kuantitatif digunakan secara keseluruhan
terhadap data skor lukisan manakala kaedah kuantitatif hanya digunakan dalam
penkategorian rupa organic dan rupa geometrik. Instrumen kajian melibatkan dua
set kertas lukisan yang telah disediakan oleh pengkaji iaitu set pertama
mengandungi sebuah rumah dan set kedua mengandungi sebiji bola sebagai
rangsangan. Set lukisan rangsangan rumah diedarkan kepada responden terlebih
dahulu sebagai Ujian 1 dan disusuli set lukisan rangsangan bola sebagai Ujian 2
selepas seminggu dari tempoh Ujian 1 dijalankan. Lukisan yang telah disiapkan
oleh responden dianalisis mengikut kriteria penilaian skala markah 4 (Cemerlang), 3
(Memuaskan), 2 (Baik) dan 1 (Lemah).Rumusan kajian telah dapat menjawab
soalan kajian iaitu dengan membuktikan terdapatnya tiga jenis rupa dalam lukisan
kanak-kanak seawal 7 tahun iaitu rupa organik, rupa geometri dan rupa mukataip
satu dan dua dimensi.Seterusnya, kematangan umur kanak-kanak memainkan
peranan utama dalam menentukan keupayaan mereka melukis. Lebih lanjut usia
seseorang kanak-kanak, maka lebih mahir dan berkemampuan kanak-kanak
tersebut dalam merepresentasi tema lukisan. Akhir sekali, kajian merumuskan
bahawa kejantinaan kanak-kanak bukanlah ukuran terhadap kematangan mereka
yang berumur 7 hingga 12 tahun dalam menentukan tema dan rupa dalam
lukisan.Dapatan kajian juga diharap dapat membantu pihak Kementerian
Pendidikan Malaysia, untuk merancang satu bentuk pelan tindakan yang terperinci
yang merangkumi garis panduan dan  demi meningkatkan kecemerlangan
akademik dan sahsiah kanak-kanak.



ABSTRACT

CHILDREN'S WORLD OF THINKING MANIFESTATIONS THROUGH
DRAWINGS: SHAPE CONCEPT IN THE DRAWINGS OF
CHILDREN AGED 7-12
This study is an explanation of shape concept in children’s drawings that aged
between 7 to 12 specifically on their ability in applying shapes into their drawings
whilst aiming at analysing their maturity level in thematic representation based on
the stimuli which were a house and a ball given. In the education world, primary
school is an important stage of a child’s academic development in which their
performances in school have been serious issues to the public recently. This study
is crucial in helping the parents to note their children’s ability and their emotional
development. The main focus of the study is to ensure that organic shapes,
geometric shapes and letter shapes in one, two and three dimensional exist on
children’s drawings according to their age level. The maturity emphases of children
who are directly involved in this study is examined through their age stage and
gender state involving boy and girl, as well as the outcomes of their drawings. On
the whole, this study comprises 144 respondents randomly chosen from four
primary schools in Kota Belud convening the zones as assigned by the Education
Office of Kota Belud District that are East Zone, West Zone, North Zone and South
Zone. Each school was randomly selected out of the four zones namely Sekolah
Rendah Kebangsaan (SRK) Piasau from the East Zone, Sekolah Rendah Jenis
Kebangsaan (SRIKC) Chung Hwa from the West Zone, SRK Taun Gusi from the
North Zone and SRK Taginambur from the South Zone. Quantitative research
design was enormously employed towards the children’s drawings while gualitative
analysis was done on the categorisation of the organic and geometric shapes.
Research instruments were primarily two sets of drawings containing a house and a
ball as stimulus which were prepared by the researcher. The first set of drawings
with a house were distributed to respondents as Test 1, and the second set of
drawings with a ball were conducted to respondents as Test 2 after a week
duration of Test 1. The organic and geometric shapes were categorized
qualitatively and then they were quantitatively evaluated following the scoring scale
as in 4(Excellent), 3(Average), 2(Good) and 1(Weak), then these scores were
described based on percentage representations. As a conclusion, this study has
answered the three main research questions, firstly, there are three types of
shapes revealed in children’s drawings namely organic shapes, geometric shapes
and letter shapes in one and two dimensional. Next, children’s age plays an
important role in determining their drawing ability, that is the older they get, the
more matured and capable they are to transform their thinking into drawings which
can be clearly seen and measured through their thematic representations. Finally,
gender does not serve as a maturity and capability measurement for children aged
7 to 12 in determining their thematic and shapes in drawings. The results of the
Study are hoped to shed light to the Ministry of Education of Malaysia to produce a
thorough action plan focuses on children’s academic and individuality

enhancement.

BAB 1

PENGENALAN

1.0 Pendahuluan

Kanak-kanak dilahirkan dengan mempunyai sifat yang dinamik serta berkembang
mengikut fitrah semula jadi proses tumbesaran mereka. Kanak-kanak menganggap
bahawa permukaan kosong perlu diisi dan digunakan untuk melakar subjek. Kita
pernah melihat kanak-kanak menconteng dinding, buku ataupun kertas. Kanak-
kanak akan terus melukis berdasarkan imaginasi mengikut konsep yang mereka
fahami bersesuaian dengan kebolehan kognitif yang mereka fahami. Lukisan kanak-
kanak pada kebiasaannya, dapat dilihat di sekolah-sekolah tadika, sekolah rendah
dan menengah. Menurut pendidik-pendidik seni di Barat lukisan kanak-kanak
memperlihatkan perkembangan psikologi dan intelek kanak-kanak. Mereka
membesar bersama-sama imej lukisan yang dilahirkan. Selari ke arah negara maiju,
generasi muda di Malaysia perlu melengkapkan diri dengan ilmu, pemikiran kreatif
dan inovatif serta nilai murni supaya dapat bersaing di peringkat global (Alimuddin
dalam KPM, 2010;).

Banyak kajian yang dijalankan bagi mengenal pasti kebolehan kanak-kanak.
Aktiviti melukis dikatakan sebagai suatu bentuk aktiviti yang banyak digunakan oleh
saintis, pendidik dan ibu bapa bagi menyelami perasaan dan fikiran kanak-kanak.
Aktiviti melukis merupakan aktiviti yang membantu kanak-kanak mengenali objek
selain membantu meningkatkan daya sensitiviti terhadap alam sekeliling mereka.
Proses melukis yang menjurus ke arah pengamatan terhadap objek melatih deria
kanak-kanak supaya menjadi lebih peka dan meningkatkan daya persepsi mereka.
Selain itu, aktiviti melukis juga meningkatkan daya imaginatif kanak-kanak selain

berupaya mengimbangi emosi mereka. Ianya dijadikan sebagai satu proses



pembelajaran kepada kanak-kanak melalui aktiviti imitasi alam sekeliling lalu
dipermudahkan menjadi penghasilan simbol abstrak seterusnya menjadikan ianya

satu bentuk hasil karya yang unik.

Kanak-kanak dilahirkan dengan kebolehan dan keupayaan yang berbeza.
Melukis dapat menyediakan kuasa yang begitu bermakna untuk perkembangan
persepsi kanak-kanak. Lukisan yang dihasilkan berfungsi sebagai alat komunikasi
dan merupakan refleksi pemikiran kanak-kanak. Kanak-kanak memang suka
berkhayal. Imaginasi kanak-kanak dapat membantu mereka untuk belajar. Setiap
kanak-kanak belajar daripada persekitaran dan pengalaman. Mereka sering belajar
daripada pengalaman mengenai kehidupan dalam masyarakat. Mereka berinteraksi
dengan persekitaran, alam dan masyarakat setempat. Faktor kreativiti artistik juga
mempengaruhi hasil penghasilan karya. Ibu bapa yang berkemahiran memberikan

pengetahuan dan kemahiran-kemahiran yang mereka miliki secara lisan.

Penyelidik berpendapat bahawa lukisan kanak-kanak memaparkan satu
misteri yang mempunyai hubungan yang kuat dengan perkembangan emosi
mereka. Perkembangan ini telah dibuktikan melalui kajian dan penulisan penyelidik
barat seperti Arnheim (1954:1974) Lowenfeld (1957:1975), dan ramai lagi.
Pernyataan diri kanak-kanak bermaksud meluahkan atau menyatakan apa yang
dirasa dan difikir secara bebas. Pernyataan atau luahan ini haruslah ada
mediumnya dan medium itu biasanya berupa permukaan yang boleh dicalitkan atau
digoreskan. Catan, arca, dan lukisan merupakan produk hasil daripada ekspresi diri
ini dalam konteks seni visual. Kanak-kanak merupakan golongan yang gemar
menyatakan ekspresi diri ini. Ekspresi diri kanak-kanak adalah lebih tulen kerana
mereka menyatakan perasaan tanpa sedar dan tanpa diarah oleh sesiapa. Sebab
itu kita kerap melihat kanak-kanak suka menconteng. Lakaran yang mereka

hasilkan nampak bersahaja dan tidak terkawal.

Kajian mengenai lukisan kanak-kanak agak menarik untuk dirungkai
terutama yang berkait dengan emosi dan imaginasi mereka. Kajian sebelum ini
kebanyakannya memfokus kanak-kanak di barat. Lukisan kanak-kanak juga dapat
memberi satu penjelasan yang terperinci tentang perkembangan kematangan

mereka. Oleh yang demikian, penyelidik terpanggil untuk mengkaji secara khusus



apa yang tersurat dan tersirat di sebalik perkembangan lukisan kanak-kanak

lingkungan umur 7 hingga 12 tahun khususnya di daerah Kota Belud di Sabah.

1.1 Latar Belakang Kajian

Kanak-kanak merupakan sebahagian daripada masyarakat yang amat penting, yang
menjadi aset negara dan penyambung nadi pembangunan negara pada masa
hadapan. Pada tahun 2008, terdapat seramai 10.5 juta (37.9%) orang kanak-kanak
daripada 27.7 juta penduduk Malaysia. Dengan itu, pihak kerajaan amat prihatin
terhadap kesejahteraan dan kepentingan kanak-kanak. Kepentingan golongan
kanak-kanak jelas dibuktikan dalam pernyataan Wawasan 2020 di mana institusi
keluarga dan kanak-kanak merupakan salah satu fokus yang diberi keutamaan
dalam usaha negara mencapai status negara maju di samping melahirkan

masyarakat yang saksama dan penyayang.

Lukisan merupakan bentuk komunikasi awal kanak-kanak sebelum mereka
berupaya untuk bertutur. Ianya dijadikan alat perhubungan yang berkesan untuk
berinteraksi. Melukis merupakan aktiviti yang mampu memberikan kepuasan
kepada kanak-kanak. Melalui lukisan, kanak-kanak dapat meluahkan perasaan dan
emosi selain dapat membina kekuatan otot. Aktiviti sebegini juga dapat membantu
menajamkan daya intuisi kanak-kanak. Aktiviti melukis dapat memberikan
kepuasan kepada kanak-kanak dalam meluahkan apa yang dilihat lalu dipindahkan
semula dalam bentuk dan rupa imej yang unik mengikut tahap pemahaman
mereka. Melalui aktiviti melukis, kanak-kanak dapat meningkatkan daya sensitiviti
pancaindera. Menurut Ikhsan dan Norila (2005) pula, usaha bagi menggalakkan
para pelajar ke arah berfikir secara kreatif dan kritis mestilah dimulakan di
peringkat sekolah rendah berumur 6 hingga 12 tahun lagi kerana peringkat ini
dianggap sebagai masa yang paling sesuai untuk meletakkan batu asas bagi

pelaksanaan pendidikan seterusnya.

Lukisan kanak-kanak pada kebiasaannya dapat dilihat di sekolah-sekolah
tadika, sekolah rendah dan rnenengah. Tidak banyak para pendidik seni di Malaysia
memikirkan perkembangan lukisan kanak-kanak tersebut. Di Barat, tokoh-tokoh



pendidik seni telah banyak membuat kajian lukisan kanak-kanak itu. Di antaranya
ialah Rhodda Kellog (1969), Victor Lowefeld (1959), Hebert Read (1943), Brent &
Majorie Wilson (2004), Me Fee dan Degge (1971), dan lain-lain lagi.

Kanak-kanak pada keseluruhannya adalah kreatif, ekspresif, dan aktif.
Pendidikan Seni Visual memainkan peranan dalam memperkembangkan sifat- ini
melalui persepsi visual, imaginasi, dan daya pemikiran. Kegiatan pemikiran,
penerokaan, dan reka bentuk dalam pelbagai jenis seni visual akan membolehkan
mereka menyatakan idea dan ekspresi diri. Pengalaman ini penting kerana ia
membantu murid membina keyakinan diri, membuat penilaian, dan mengenali cita
rasanya sendiri. Setiap kanak-kanak mempunyai pelbagai kecerdasan seperti ruang
visual, kinestetik, interpersonel dan intrapersonel. Sifat ini amat penting untuk
membantu murid berkarya, berkomunikasi, dan mengukuh koordinasi pancaindera
secara seimbang. Proses ini menjadikan pembelajaran lebih berkesan dan

bermakna.

Kebiasaannya bagi seorang dewasa, sebuah lukisan sering dikaitkan dengan
kecantikan dan kesempurnaan namun bagi seorang kanak-kanak ianya adalah
luahan dan ekspresif (Lowenfeld, 1975). Kanak-kanak lazimnya melukis apa yang
mereka lihat dan mereka juga melukis perkara yang menarik perhatian mereka.
Kajian mengenai perkembangan artistik banyak dijalankan bagi melihat
pertumbuhan pemikiran kanak-kanak semenjak dari kurun ke 19 lagi. Menurut
Light dan Barnes (1995), kajian terawal mengenai perkembangan artistik kanak-
kanak yang pernah direkodkan adalah pada tahun 1887. Corrado Ricci yang
berbangsa Itali telah menghasilkan tulisannya di dalam buku yang bertajuk “The

Art of Little Garden” yang mana mengkaji beberapa lukisan kanak-kanak.

Kanak-kanak suka mengambarkan diri mereka sebagai ibu bapa, guru-guru
dan sebagainya. Mereka suka menggunakan daya imaginasi mereka. Mereka
mempunyai interpretasi yang berbeza dengan karya yang dihasilkan oleh orang
dewasa. Karya kanak-kanak bersifat peribadi, luahan, dan ekspresif. Ini kerana
lukisan merupakan alat komunikasi awal sebelum mereka berupaya untuk bertutur.

Aktiviti lukisan dapat meluahkan perasaan dan emosi selain dapat membina



kekuatan otot kanak-kanak. Menurut Lowenfeld, pengetahuan sedia ada kanak-

kanak boleh dikaitkan dengan tahap perkembangan kanak-kanak.

Menurut Lowenfeld lagi, lukisan kanak-kanak terbahagi kepada 6 iaitu:
a. Contengan ( 2-4 Tahun)
b. Pra-skematik ( 4-7 Tahun )

Skematik ( 7-9 Tahun )

Realism ( 9-12 Tahun )

Penaakulan ( 12-14 Tahun )

Remaja ( 14-17 Tahun)

oo oa o

a) Contengan ( 2-4 TAHUN).

Elemen ini terbahagi kepada 3 iaitu contengan tanpa kawalan, contengan terkawal,
dan contengan bermakna. Kanak-kanak menconteng menggunakan apa saja bahan
atau alat pada sebarang permukaan. Lukisan tidak menggambarkan imej dan cara

memegang alat mengikut keupayaan.

b) Pra-skematik ( 4-7 TAHUN ).
Elemen ini mengambarkan kanak-kanak melukis bentuk yang terdapat di
persekitaran mereka. Imej manusia digambarkan dengan rupa asas. Kanak-

kanak cuba membuat penyataan sendiri.

c) Skematik ( 7-9 tahun ).

Lukisan banyak menggunakan simbol tetapi sifatnya tidak kekal dan berubah
mengikut tahap perkembangan. Lebih kepada lukisan manusia dan objek yang
menarik perhatian mereka. Lukisan banyak menggunakan bentuk geometri. Ruang

digambarkan melalui satu garisan dasar satah.

d) Realism ( 9-12 tahun).

Lukisan mereka menampakkan ciri-ciri perbezaan jantina bagi manusia. Objek
dilukis berdasarkan kesedaran tampak dan bukan melalui pengamatan mereka.
Kefahaman ruang digambarkan kesan tindih-tindih objek. Objek tertumpu di

bahagian bawah iaitu tanah. Lukisan figura dilukis secara naturalistik.



